Artikel titel:	Is missionale kerkwees die antwoord?

Belang van die werk:
In hierdie artikel word ŉ perspektief gebied op die tendens, wat in die afgelope dekade ook in Suid Afrika posgevat het, om die kerk as die missionale kerk te tipeer.  Hierdie ontwikkeling in die nadenke oor die kerk is oënskynlik ŉ reaksie op ŉ vroeëre, statiese siening van die kerk, waar meer gefokus is op die kerk as instelling, wat funksioneer deur mense nader te trek en deel te maak van die instelling. In teenstelling hiermee wil die missionale kerk benadering by God self, as die sendende God, begin, en van daar uit ŉ meer dinamies-kommunikatiewe siening van kerkwees ontwikkel. Laasgenoemde beteken dat die kerk veel meer binne die kultuur van die wêreld aanwesig is om daar na ŉ nuwe werklikheid te wys.

Die navorsingsvraag wat in hierdie artikel gevra word, het te make met die filosofies-teologiese vertrekpunte van die missionale kerkwees-benadering. Watter siening van die verhouding tussen God en die skepping, oftewel die transendente en die immanente, lê ten grondslag van hierdie benadering? Watter invloed het die inagneming van filosofies-teologiese oorwegings op die beoordeling van die missionale kerk gedagte? Hierdie vrae word beantwoord deur die opvatting van missionale kerkwees, asook die institusioneel-kontraktuele opvatting van kerkwees waarteen dit reageer, te plaas teen die agtergrond van die sakramentele verstaan van die kerk, wat deel was van die deelnemende wêreldbeeld wat vir die eerste millennium van die kerk se lewe as vanselfsprekend aanvaar is.

In hierdie artikel word geargumenteer dat daar aan die begin van die moderne tyd ŉ radikale skeiding tussen die transendente en die immanente gemaak is. Hierdie absolute skeiding is terug te vind in die statiese institusioneel-kontraktuele opvatting van kerkwees. Terwyl daar in die herwinning van die missio Dei vir die siening van die kerk baie positiewe dimensies is, word egter ook geargumenteer dat die missionale kerk-gedagte nie werklik daarin slaag om die absolute skeiding tussen transendensie en immanensie te ontmasker nie, maar dit in vele opsigte juis kontinueer.

